
 

Na osnovu člana 37. stav 5. Zakona o prekršajima Bosne i Hercegovine ("Službeni glasnik BiH", broj 41/07), 

ministar pravde donosi  

PRAVILNIK  

O SADRŽAJU I NAČINU VOĐENJA PREKRŠAJNE EVIDENCIJE  

Član 1. 

(Predmet Pravilnika)  

Ovim Pravilnikom, u skladu sa Zakonom o prekršajima Bosne i Hercegovine ("Službeni glasnik BiH", broj 

41/07- u daljnjem tekstu: Zakon), uređuje se sadržaj i način vođenja prekršajne evidencije, podaci koji se upisuju 

u prekršajnu evidenciju, organ nadležan za unos podataka, način unosa podataka, pravo pristupa podacima i 

davanje podataka iz prekršajne evidencije, zaštita i tajnost podataka i druga pitanja od značaja za vođenje 

prekršajne evidencije.  

Član 2. 

(Prekršajna evidencija)  

(1)    Prekršajna evidencija vodi se za sva fizička lica, pravna lica i odgovorna lica u pravnom licu koja su 

kažnjena za prekršaje izvršene na teritoriji Bosne i Hercegovine.  

(2)    Prekršajna evidencija vodi se po sistemu elektronske obrade podataka (u daljnjem tekstu: sistem EOP).  

(3)    Unos podataka u prekršajnu evidenciju vrši se na osnovu izdatih prekršajnih naloga i donesenih rješenja o 

prekršaju kojima je izrečena novčana kazna, zaštitna mjera, podataka o lišavanju slobode zbog neplaćanja, 

odnosno o zamjeni za plaćanje novčane kazne obavljanjem poslova za opće dobro ili poslova za dobro lokalne 

zajednice, kao i podataka o njihovom izvršenju.  

Član 3. 

(Sadržaj podataka koji se upisuju u prekršajnu evidenciju)  

(1)    Sadržaj podataka koji se upisuju u prekršajnu evidenciju za fizička lica čini sljedeće:  

a)    jedinstveni matični broj građana (JMBG);  

b)    ime;  

c)    prezime;  

d)    djevojačko prezime;  

e)    ime jednog roditelja;  

f)    pol;  

g)    datum, mjesto i država rođenja;  

h)    adresa prebivališta;  

i)    općina i država prebivališta;  

j)    državljanstvo;  

k)    mjesto zaposlenja i svojstvo;  

l)    broj pasoša za strance;  



m)    naziv ovlaštenog organa, odnosno suda koji su izrekli sankciju;  

n)    broj i datum rješenja, odnosno jedinstveni broj i datum prekršajnog naloga;  

o)    datum pravosnažnosti rješenja, odnosno konačnosti i izvršnosti prekršajnog naloga;  

p)    naziv prekršaja;  

r)    mjesto, datum i vrijeme izvršenja prekršaja;  

s)    primijenjeni propis i odredbe;  

t)    izrečene sankcije i mjere;  

u)    iznos štete i troškova postupka;  

v)    naknadne promjene podataka (djelovanje redovnih i vanrednih pravnih lijekova);  

z)    podatke o izvršenju novčane kazne i zaštitne mjere;  

x)    podatke o plaćenim troškovima prekršajnog postupka;  

y)    podatke o brisanju sankcija i mjera.  

(2)    Sadržaj podataka koji se upisuju u prekršajnu evidenciju za pravna lica čini sljedeće:  

a)    naziv;  

b)    sjedište (adresa, općina i država sjedišta);  

c)    jedinstveni identifikacioni broj;  

d)    naziv ovlaštenog organa, odnosno suda koji su izrekli sankciju;  

e)    broj i datum rješenja, odnosno jedinstveni broj i datum prekršajnog naloga;  

f)    datum pravosnažnosti rješenja, odnosno konačnosti i izvršnosti prekršajnog naloga;  

g)    naziv prekršaja;  

h)    mjesto, datum i vrijeme izvršenja prekršaja;  

i)    primijenjeni propis i odredbe;  

j)    izrečene sankcije i mjere;  

k)    iznos štete i troškova postupka;  

l)    naknadne promjene podataka (djelovanje redovnih i vanrednih pravnih lijekova);  

m)    podatke o izvršenju novčane kazne i zaštitne mjere;  

n)    podatke o plaćenim troškovima prekršajnog postupka;  

o)    podatke o brisanju sankcija i mjera.  

 



Član 4. 

(Nadležnost za unos podataka)  

(1)    Unos podataka o izrečenim prekršajnim sankcijama vrši ovlašteno službeno lice nadležnog organa koji je 

izdao prekršajni nalog, odnosno ovlašteno službeno lice suda koji je donio rješenje o prekršaju.  

(2)    O izvršenju zaštitne mjere, unos podataka vrši organ koji je nadležan za izvršenje mjere.  

(3)    Unos podataka o lišavanju slobode zbog neplaćanja, o zamjeni za plaćanje novčane kazne obavljanjem 

poslova za opće dobro ili poslova za dobro lokalne zajednice, vrši sud.  

(4)    Ukoliko nadležni organ, odnosno sud nema mogućnost unosa podataka u prekršajnu evidenciju kroz sistem 

EOP-a, dužan je bez odgađanja te podatke dostaviti drugom organu određenom od višeg organa, odnosno 

drugom sudu određenom od predsjednika neposrednog višeg suda, radi unosa podataka u prekršajnu evidenciju.  

Član 5. 

(Način unosa podataka)  

(1)    Podaci o izrečenim prekršajnim sankcijama se identificiraju prema jedinstvenom broju prekršajnog naloga 

odobrenog od Federalnog ministarstva pravde, odnosno prema jedinstvenom broju rješenja koje automatski 

određuje sistem EOP-a. O zaduženju numerisanih obrazaca vodi se evidencija putem sistema EOP-a.  

(2)    U slučaju izricanja novčane kazne, jedinstveni broj iz stava (1) ovog člana mora biti ispisan i na uplatnici 

uručenoj stranci, u polju "Poziv na broj".  

(3)    U skladu sa članom 40. stav (2) Zakona, sve neplaćene novčane kazne i troškovi postupka koji su još 

predmet izvršenja, sistem EOP-a će evidentirati kao dug u Registru novčanih kazni.  

(4)    Putem sistema EOP-a, preuzimaju se podaci o uplatama novčanih kazni na račune javnih prihoda. Izuzetno, 

ukoliko stranka dostavi dokaz o izvršenoj uplati, ovlašteni organ, odnosno sud, taj podatak unosi u prekršajnu 

evidenciju.  

(5)    Dodatnu taksu iz člana 31. stav (2) Zakona, sistem EOP-a automatski određuje.  

(6)    Sistem EOP-a automatski računa rokove zastarjelosti izvršenja zaštitnih mjera, shodno članovima 23. i 25. 

Zakona.  

Član 6. 

(Pravo pristupa podacima)  

Pravo pristupa podacima iz prekršajne evidencije omogućen je putem sistema EOP-a svim ovlaštenim organima 

i sudovima iz člana 3. stav (1) tačka a) i e) Zakona.  

Član 7. 

(Davanje podataka iz prekršajne evidencije)  

(1)    Organi unutrašnjih poslova nadležni po mjestu prebivališta za fizička lica i nadležni registarski sud za 

pravna lica podatke iz prekršajne evidencije za kažnjena fizička i pravna lica mogu dati samo ako za to postoje 

opravdani razlozi, i to:  

a)    drugom sudu, nadležnom tužilaštvu i organima predviđenim u članu 39. stav (2) Zakona,  

b)    na obrazložen zahtjev nadležnog organa vlasti ili lica predviđenim u članu 39. stav (3) Zakona,  

c)    na lični zahtjev građana o njihovom kažnjavanju ili nekažnjavanju za prekršaje, u skladu sa članom 39. stav 

(6) Zakona.  

(2)    Nadležni organ iz stava (1) ovog člana izdaje uvjerenja na pismeni zahtjev fizičkih lica o njihovom 

kažnjavanju ili nekažnjavanju za prekršaje na osnovu člana 162. Zakona o upravnom postupku ("Službeni 

glasnik BiH", br. 29/02 i 88/07).  



(3)    Zahtjev fizičkog lica za davanje podataka iz prekršajne evidencije (Obrazac broj 1), Zahtjev pravnog lica za 

davanje podataka iz prekršajne evidencije (Obrazac broj 2), Uvjerenje nadležnog organa o podacima iz 

prekršajne evidencije za fizičko lice (Obrazac broj 3), Uvjerenje nadležnog suda o podacima iz prekršajne 

evidencije za pravno lice (Obrazac broj 4), Zahtjev suda, tužilaštva ili organa iz člana 39. stav (2) Zakona za 

davanje podataka iz prekršajne evidencije za fizičko lice (Obrazac broj 5), Zahtjev suda, tužilaštva ili organa iz 

člana 39. stav (2) Zakona za davanje podataka iz prekršajne evidencije za pravno lice (Obrazac broj 6), Podaci iz 

prekršajne evidencije za fizičko lice (Obrazac broj 7), Podaci iz prekršajne evidencije za pravno lice (Obrazac 

broj 8), nalaze se u prilogu ovog Pravilnika i čine njegov sastavni dio.  

(4)    U uvjerenjima se ne navode podaci o brisanoj sankciji.  

(5)    Ako je odluka o kazni brisana, podaci o toj odluci se daju samo nadležnom sudu, odnosno nadležnom 

tužilaštvu u vezi sa postupkom koji se za prekršaj vodi protiv lica čija je odluka brisana.  

Član 8. 

(Brisanje sankcija)  

Brisanje sankcija iz prekršajne evidencije vrši automatski sistem EOP-a na način i u rokovima utvrđenim u članu 

37. stav (2) i stav (3) i članu 38. Zakona.  

Član 9. 

(Zaštita podataka)  

Svi podaci uneseni u sistem EOP-a moraju isti dan biti preneseni na sigurnosne kopije na prijenosnom 

magnetnom mediju i osigurane na odgovarajući način.  

Član 10. 

(Tajnost podataka)  

(1)    Prekršajna evidencija kao i akti na osnovu kojih se upisuju ti podaci predstavljaju službenu tajnu.  

(2)    Nadležni organ, odnosno sud i ovlaštena službena lica nadležnog organa, odnosno suda dužni su prilikom 

obrade podataka osigurati tajnost podataka, u skladu sa Zakonom o zaštiti ličnih podataka ("Službeni glasnik 

BiH", broj 49/06).  

Član 11. 

(Postupanje sa dosadašnjim evidencijama)  

(1)    Podaci o izrečenim prekršajnim sankcijama, koji su vođeni prema dosadašnjim propisima, čuvaju se trajno.  

(2)    Sud, odnosno organ koji raspolaže podacima iz stava (1) ovog člana, nadležan je da briše sankcije, u skladu 

sa rokovima iz člana 38. Zakona.  

Član 12. 

(Stupanje na snagu)  

Ovaj Pravilnik stupa na snagu osmog dana od dana objavljivanja u "Službenom glasniku BiH".  

 

Broj 05-02-3349/09 

18. marta 2009. godine 

Sarajevo  

 

 

Ministar 

Bariša Čolak, s. r.  

















 

 


